
Тюбешиу

Кёп болмай,  Россейни эл 
мюлк министрини биринчи 
орунбасары Джамбулат  
Хат уов  кенгеш ётдюр-
генди. Ол сабанланы эм 
башха эл мюлк жерлени  
къурт-къумурсхадан къо-
руулаугъа жораланнганды.  
Анга регионлада тийишли 
ведомстволаны эм Рос-
сельхозцентрни  келечиле-
ри да къатышхандыла. Аны 
юсюнден бизге КъМР-ни 
Эл мюлк министерство-
суну пресс-службасындан 
билдиргендиле.   

Тюбешиуде арт жыллада 
хаталы къумурсхаланы са-
нын 7-10 процентге азай-
тырча  мадар этилгени 
белгиленнгенди. Ол санда 
быйыл план бла эм профи-
лактика халда саулай къы-
ралда  589,3 минг гектар 

чакълы жерде тийишли 
дарманла себилликле-
ри да сагъынылгъанды. 
Аланы асламысы Шимал-
Кавказ  бла Юг федерал 
округланы мюлклеридиле. 

Белгилисича, тирликни 
аз жыйылгъаныны сыл-
тауларындан бири - зама-
нында дарман салынмагъ-
анынданды.  Анга кёре 
бир-бир жерледе тийишли  

ишле майны ал кюнлерин-
де окъуна башланнганды-
ла. Бусагъатда ала  15,5 
минг гектарда тамамлана 
турадыла.  

Кенгешде субъектледе  
къурт-къумурсха бла ауру-
ула  аслам хата салыргъа 
боллукъ жерлени  GPS-
картагъа тюшюрюуню эм  
Эл мюлк араны технология 
жаны бла жангыртыуну 

юсюнден да сёлешинн-
генди. Къабарты-Малкъар-
ны юсюнден айтханда, 
къышлыкъла, жайлыкъла 
ёсген  сабанлада болумгъа  
къаты контроль  этиледи. 
Ол санда Эл мюлк араны 
специалистлери  заранлы 
къумурсхаланы жыйыл-
мазларына кёз-къулакъ 
болгъанлай турадыла. 

Быйыл аллай ишлеге  
республиканы  бюджетин-
ден 580 минг сом чакълы 
бёлюнюрюкдю. Агрохимия 
жумушланы бардырлыкъ 
организация да  сайланн-
ганды.  Ол  келишимге 
кёре, 400 гектардан  аз 
болмагъан жерни жараш-
дырлыкъды.    

МАГОМЕТЛАНЫ 
Сулейман.    

Федерал таможня службаны тер-
геулерине кёре, Къабарты-Малкъар 
Республика былтыр 22,8 миллион 
сом багъасы эл мюлк продукция сат-
ханды. Буруннгу жыл бла тенглеш-
диргенде, ол 1,6 кереге кёбейгенди. 
Сагъынылгъан кезиуге белгиленнген 

борч а 16,9 процентге артыгъы бла 
толтурулгъанды, дегендиле регион-
ну Эл мюлк министерствосунда.

Республика асламысында аш-
азыкъ, ол санда сют, эт, татлы про-
дукция, жарашдырыучу промыш-
ленностьну товарларын, гара эмда 

суусап  суула, этил спирт, нартюхден 
этилген крахмал, жемишле, нартюх 
урлукъ сатады. Алыучуланы саны аз 
тюйюлдю: Грузия, Узбекистан, Тюрк, 
Азербайджан, Армения, Киргизия, 
Бирлешген Арап Эмиратла, Къазах-
стан, Туркмения эм башхала.

КъМР-ни Парламентини Культура, 
граждан обществону айнытыу эмда 
информация политика жаны бла 
комитети кесини кезиулю жыйылы-
уун Къабарты-Малкъарны Миллет 
музейинде бардыргъанды. Анга 
республиканы законла чыгъарыучу 
органыны таматасыны орунбасары 
Мурат Карданов, тийишли комитет-
лени келечилери, Миллет музейде 
ишлегенле, художникле да къатыш-
хандыла.

 Жыйылыуну  Культура, граждан 
обществону айнытыу эмда инфор-
мация политика жаны бла коми-
тетни таматасы Заурбек Кумалов  
ачханды эм бардыргъанды. Респу-
бликада музейле бла байламлы иш 
къалай къуралгъаныны юсюнден 
да КъМР-ни культура министри 
Мухадин Кумахов билдиргенди.  
Ол быллай шартла келтиргенди: 
республикада 19 музей барды, ала-
дан ючюсю къырал даражалыдыла, 
онусу Миллет музейни филиаллары-
дыла, жетиси муниципал магъана-
лыдыла. Алада сакъланнган затла 
205698 боладыла. 

Музейле маданият хазнабызны 
сакълау эмда аны хайырланыу бла 
кюрешген социал институтла бол-
гъанларын эсгертип, министр ала 
бла байламлы къырал политика 
къалай къуралгъаныны юсюнден 
айтханды.  Къыралны жанындан  
музейлени ишлерине хар жаны бла 
да себеплик этиледи, аланы кол-
лекцияла бла толтурурча эмда ала 
сакъланырча мадарла этиледиле, 
фондланы эсеплеуню системасы 
игилендириледи, ол санда шёндю-

гю амалланы хайырланыу бла.
Былтыр бир-бир учреждения-

лагъа ремонт этилгенди, ол санда  
А.А.Шогенцуковну, Къулийланы 
Къайсынны музей фатарларына, 
Минги тауну тийресинде Къоруула-
ныу музейге, Бекмурза Пачевни му-
зейине, Политика репрессиялагъа 
тюшгенлени мемориалына, Сурат-
лау искусстволаны А.Л.Ткаченко 
атлы музейге, Элбрус районда Кра-
еведение музейге. Миллет музейге 
тынгылы ремонт этилгени энчи 
белгиленнгенди.

Бу бёлюмде цифра амалгъа 
кёчюуню юсюнден айта, Мухадин 
Кумахов кесини энчи оюмун бил-
диргенди: ол бай экспозицияны 
алышындыраллыкъ тюйюлдю, 
жаланда аны къошагъы боллукъду, 
алай бла  жаш тёлюню сейирин 
къозгъарыкъды.

Миллет музейни ишини бла про-
блемаларыны юсюнден а аны 
директору Феликс Наков хапар-

лагъанды.  «Арт заманлада музейни 
бла аны филиалларыны экспозици-
яларын жангыртыу, алагъа къошуу 
жаны бла иш кюч алгъанды. Юч 
жылны ичинде палеолит заман-
ладан къалгъан материалладан 
окъуна тогъуз минг чакълысы къо-
шулгъанды. Былтыр а ол кёрюмдю 
2,5 мингден артыкъ эди.  Быйыл да 
археологияны башха предметлерин 
да алыргъа, алай бла музей фондну 
толтурургъа белгиленеди»,-дегенди 
ол.

Директор фондну башха жерледе 
арталлыда тюбемеген предметле-
рини юсюнден да айтханды. Ала 
тынгылы тинтилгенден сора ала 
ёмюрлени бек теренинден келген-
лери ачыкъланнганды.

Проблемаланы юслеринден сёз 
баргъанда, Феликс Наков аланы 
асламысы кетерилгенлерин, алай 
Миллет музейни ишине чырмау эт-
ген жартылыкъла алыкъа къалгъан-
ларын белгилегенди. Ол санда  бир-

бир реставрация мастерскойлагъа 
керекли оборудование эмда уста 
специалистле да жетишмейдиле. 
Ала тарлыкъ да сынайдыла. 

Ремонт этилгенини хайырындан  
мультимедиялы кёрмючле къурар-
гъа да онг чыкъгъанды, алай  жан-
гы экспозицияланы техника эмда 
эстетика даражада кёргюзтюрча 
этерге тийишлиди. Докладчы 2020 
жылда кёрмючле къурауну, музей-
лени араларында бирге ишлеуню, 
тарых экспозицияны кенгертиуню 
юсюнден келишимле этерге хазыр 
болгъанладан билдириуле келген-
лерин эсгертгенди.

Докладладан сора, жыйылыугъа 
къатышханла кеслерини оюмларын 
айтхандыла.  КъМР-ни парламенти-
ни Культура, граждан обществону 
айнытыу эмда информация поли-
тика жаны бла комитетини члени 
Борис Паштов  музей ишни тын-
гылы бардырыргъа чырмау этген 
сылтауланы кетериуню ол билген 
амалларын туура этгенди. Ол ко-
митетни члени, Нальчикде 2-чи 
номерли лицейни директору Люд-
мила Пешкова  мектепледе баш-
ланнган классланы окъуучуларына 
суратлау эмда музыкалы школланы 
филиалларын ачыуну хайырлыгъа 
санагъанды. 

Битеу айтылгъан оюмланы эсге 
алыу бла тийишли къураулагъа 
эсгертиуле жарашдырылгъандыла. 
Ахырында парламентарийле бла 
къонакъла Миллет музейни экспо-
зициялары бла шагъырейленнген-
диле. 

КЕНГЕШ

Къурт-къумурсхала сабанчыланы 
ахшы умутларын бузмазча

Эсепле

Тыш байламлыкъла дайым айныйдыла

ПАРЛАМЕНТ

Сёлешиуню темасы – музейлени шёндюгю 
излемлеге келишдириу эмда аланы фондларын толтуруу

Болгарияны ара шахары 
Софияда 16 жыллары тол-
магъан гёжефлени арала-
рында эркин тутушуудан 
Европаны чемпионаты бар-
дырылгъанды. Эришиуге 
Россейни жыйымдыкъ ко-
мандасыны санында бизни 
республикадан юч спортчу 
Гергъокъланы Саид, Хаса-
уланы Смаил, Ислам Ка-
жаров къатышхандыла, юч 
уланыбыз да андан алтын 
майдалла бла къайтхандыла. 

Тюнене уа ала бла Наль-
чикни аэропортунда къуу-
анчлы тюбешиу болгъанды. 
Гёжефлени, тренерлени да 
алгъышларгъа, кёллерин 
кётюрюрге республиканы 
эллеринден бла шахарла-

рындан спортчула, тренерле, 
спортну сюйгенле жыйыл-
гъандыла.

Аэропортда чемпионлагъа 
айран гоппан, хычинле, жыр-
тепсеу бла тюбегендиле. 
Аланы алгъышлай, респу-
бликаны Парламентини де-
путаты Байдаланы Далхат 
жашланы жетишимлерине 
жюрекден къууаннганын 
билдиргенди. «Ала алтын  
майдалланы итиниулюкле-
ри, муратларына жетиуде 
къатылыкълары, жигитли-
клери бла къытхандыла. Ала 
энди Олимпиада майдалла 

къытарларына ишеклигим 
жокъду. Сизни юйретген 
тренерлеге да ыразылыгъ-
ымы билдирирге сюеме»,-  
дегенди ол. 

Спорт министрни орун-
басары Заур Хежев бу же-
тишимлени бизни гитче 

республикабызгъа магъ-
аналары уллу болгъанын 
белгилегенди. Россейни 
миллет командасы чемпио-
натда сегиз алтын майдал 
къытханды, аладан ючюсюн 
бизни республиканы келе-
чилери келтиргендиле. Бу 
хорламла уллу къыйын са-
лып ишлеуню, тёзюмлюкню, 
чыныгъыуну эсебидиле. Мен 
спорт министр Ислам Хаса-
новну, битеу спорт сообще-
ствобузну атындан гёжеф-
лени, аланы юйретгенлени 
да алгъышлайма. Европа-
ны чемпионаты бла сизни 

спорт жолугъуз башланады, 
алда алыкъа кёп хорламла 
сакълайдыла, аны ючюн а 
тренерлеригизге тынгылагъ-
ыз, жарауда кючюгюзню ая-
магъыз, деп Заур Мугидович 
жыйылгъанлагъа саулукъ, 
жетишимлилик тежегенди.

Грек-рим т у т ушуудан 
Олимпиаданы чемпиону, 
республиканы Парламенти-
ни башчысыны орунбасары 
Мурат Карданов а бу ахшы 
иш бла саулайда республи-
каны алгъышлагъанын бил-
диргенди. 1 июньда, Сабий-
лени къоруулауну кюнюнде, 
жашларыбыз майдалла бла 
къайтханлары энчи магъ-
ананы тутады, дегенди ол. 
Алгъышлаулагъа Чегем рай-
онну администрациясыны 
башчысы Юрий Борсов, Че-
рек районну администрация-
сыны башчысы Муртазланы 
Борис да къошулгъандыла. 

Жыйылгъанлагъа ыразы-
лыкъларын чемпионланы 
тукъум келечилери - Хаса-
уланы Мухарбий, Анзор 

Кажаров, Гергъокъланы 
Халим - билдиргендиле. Ала, 
жашланы хазырлагъан тре-
нерлеге хурмет этгенлерин 
айта, республикабызда был-
лай жаш адамларыбыз кёп 
болурларын тежегендиле. 

Ариу жырлары бла халкъ 
сюйген артистлерибиз Му-
сукаланы Руслан, Текуланы 
Амур, Султан Хажироко 
къууандыргъандыла. Жый-
ылгъанла уа, чемпионла бла 
ушакъ эте, суратлагъа тюше 
мычыгъандыла.

КУЛЬЧАЛАНЫ Зульфия.

Россейни командасы чемпионатда 
алтын майдал къытханды, аладан 
ючюсюн – бизни спортчуларыбыз!

Бизни индексибиз – П 5893

Жазылыу - 2021

«Заман» бла 
бирге болугъуз!

Багъалы окъуучуларыбыз!
«Заман» газетге 2021 жылны экинчи жарымына жазылыу ан-

дан ары  бардырылады. Энтта  да сиз ана тилибизде чыкъгъан 
газетни алырсыз, окъурсуз, ол хар биригизге да эсли кенгеш-
чигиз, керти хапарчыгъыз, огъурлу сёз нёгеригиз болуп турур 
деп ышанабыз.

 Жазылыуну багъасы алты айгъа – 698 сом 10 капек.

КъМР-ни Башчысы Каз-
бек Коков Нарткъалада 
къыяулу сабийлеге деп 
къуралгъан араны ачылы-
ууна къатышханды. Бу иш 
Сабийлени къоруулауну 
халкъла аралы кюнюне 
жораланнганды.  Аны бел-
гилерге КъМР-ни Прави-
тельствосуну келечилери, 
Парламентни депутатлары, 
районну администрациясы, 
бу магъаналы проектге 
спонсорлукъ этген предпри-
нимательле, арагъа жюрю-
генле, аланы ата-аналары, 
устазла да келгендиле.

Жыйылгъанлагъа ай-
ланып, Казбек Коков ара 
къалай къуралгъанын эсге 
салгъанды: «Аны керекли-
сини юсюнден сёз 2015 
жылда кётюрюлгенди. Ол 
заманда Эркенов Тембулат 
Хусенович проект жанлы 
болургъа чакъыргъан эди. 
Аны уа Урван районну кёп 
предпринимательлери къа-
был кёргендиле»,- дегенди 
ол.

 Былтыр августда уа Каз-
бек Коков «Машук-2020» 
жаш тёлю форумгъа къа-
тышханла бла онлайн амал 
бла ушакъ этгенинде, ала-
дан бири - Мурат Бжедугов 
-  проектни ахырына жет-
дирирге кереклисин айтхан 
эди. Республиканы Башчы-

сы анга ыразы болгъанды. 
«Аны уа саусуз сабийлеге 
жан аурутхан бизнесмен-
лерибиз да дурус кёргенди-
ле. Аны ючюн алагъа уллу 
ыспас этеме»,- дегенди 
Казбек Валерьевич.

Алай бла проект республи-
каны предпринимательлери 

Мухамед Кудалиевни, На-
сталаны Алий-Солтанны, 
Аслан Лигидовну, Хазрит 
Тлакадуговну, Руслан Шо-
геновну, Шунгарланы Са-
матны бла Адиб Суншевни 
хайырларындан тындырыл-
гъанды.  Республиканы оно-
учусу юйюрге бла сабийлеге 

болушууда бизнесни социал 
магъанасы уллу болгъанын, 
къыралны къайгъырыуу да 
кючлене баргъанын черт-
генди. «Россей Федераци-
яны Президенти къырал 
политикада сабийли юйюр-
леге тутхучлулукъ этиуню 
эм башха салады»,- деп 
чертгенди Коков.

Арада сабийлени сау-
лукъларын кючлендирирча 
онгла къуралгъандыла. Ре-
абилитация этген тренажёр 
оборудование эм игиле-
ден бириди. Бюгюнлюкде 
тренерле къыяулу сабийле 
бла ишлерге лицензия ала 
турадыла, башха ишчиле 
да сайланадыла. Шёндю 
окъуна Ара, энчи сабийле 
бла ишлеуню жангы амал-
ларын сингдирир муратда,  
Нальчикде спорт-адаптив 
сабий-жаш тёлю школ бла 
бирге ишлейди.

КъМР-ни Башчысыны 
бла Правительствосуну 

пресс-службасы.

КЪАЙГЪЫРЫУ

Казбек Коков санларында къыяулары болгъан 
сабийлеге деп къуралгъан Араны ачылыууна къатышханды

Къабарты-Малкъар Республиканы Парла-
менти бегим этеди:

1.«Къабарты-Малкъар Республиканы 
Конституциясына тюзетиулени юсюнден» 
Къабарты-Малкъар Республиканы  зако-
нуну проектин экинчи окъулууунда къабыл 
кёрюрге.

2. Къабарты-Малкъар Республиканы 

Парламентини Законодательство эмда 
жер-жерли самоуправленияны ишлери 
жаны бла комитети ол законопроектни, аны 
юсюнден айтылгъан оюмланы, анга этилген 
тюзетиулени эсге алыу бла жангыдан жа-
рашдырыргъа эмда ючюнчю окъулууунда 
Къабарты-Малкъар Республиканы Парла-
ментини къараууна берирге борчлу этиледи.

Къабарты-Малкъар Республикада 2020 
жылда маданият, саулукъ сакълау, би-
лим бериу, социал жаны бла жалчытыу 
бёлюмлени организациялары халкъны 
жумушларын къалай тындыргъанларына 
жалынчакъсыз багъа бериуню эсеплерин  
туура этиуню юсюнден Къабарты-Малкъар 
Республиканы Башчысыны отчётун сюзюп, 
«Россей Федерацияны субъектлерини за-
конла чыгъарыучу (келечиле) эмда толтуру-

учу органларын къурауну битеулю принци-
плерини юсюнден» Федерал законну 26-чы 
статьясыны 4-чю пунктуна тийишлиликде  
Къабарты-Малкъар Республиканы Парла-
менти бегим этеди:

1.Ол отчётну къабыл кёрюрге.
2.Бу Бегимни  Къабарты-Малкъар Ре-

спубликаны Башчысына эмда Къабарты-
Малкъар Республиканы Правительствосуна 
жиберирге.

Къабарты-Малкъар Республиканы Пра-
вительствосуну Къабарты-Малкъар Респу-
бликаны республикалы бюджети (андан 
ары – жаланда республикалы бюджет) 
2021 жылны биринчи кварталында къалай 
толтурулгъаныны юсюнден отчётуна тын-
гылап, Къабарты-Малкъар Республиканы 
Парламенти былай белгилейди: республи-
калы бюджетни кеси файдаларыны план 
кёрюмдюлери, федерал бюджетден бо-
лушлукъгъа жиберилген ахчаны тергемей, 
2891222,5 минг сомгъа жетгендиле неда 
23,9 процентге толтурулгъандыла. Битеулю 
файдала уа 9632652,2 минг сом болгъанды-
ла неда 22,1 процентге толтурулгъандыла. 

Республикалы бюджетни къоранчлары 
8594472,0 минг сомгъа жетгендиле эмда  
план кёрюмдюлени 18,5 процентин тута-
дыла. Аны бла бирге республикалы бюджет 
биринчи кварталда артыкъ ахча бла жабыл-
гъанды, ол 1038180,3 минг сомну тутады. 

Башында кёргюзтюлген тарихледен хый-
сап этип, Къабарты-Малкъар Республиканы 
Парламенти бегим этеди:

Къабарты-Малкъар Республиканы Прави-
тельствосуну Къабарты-Малкъар Республи-
каны республикалы бюджети 2021 жылны 
биринчи кварталында къалай толтурулгъа-
ныны юсюнден отчётун эсге алыргъа. 

Къабарты-Малкъар Республиканы Пар-
ламентинде Жамауат советни юсюнден 
Болумну 3.8-чи пунктуна тийишлиликде 
Къабарты-Малкъар Республиканы Парла-
менти бегим этеди:

1.Къабарты-Малкъар Республиканы 

Парламентинде Жамауат советни къауу-
муна Гугов Владимир Рашадовични бла 
Токмаков Азик Нургалиевични кийирирге.

2.Бу Бегим къабыл этилген кюнден баш-
лап кючюне киреди.                     

Къабарты-Малкъар Республиканы Пар-
ламентинде Жаш тёлю палатаны юсюнден 
Болумну 5.1-чи пунктуну 2-чи подпунктуна 
тийишлиликде Къабарты-Малкъар Респу-
бликаны Парламентини бегим этеди:

1. Хуторская Елизавета Вениаминов-

наны Къабарты-Малкъар Республиканы 
Парламентинде Жаш тёлю палатаны къа-
уумундан болжалдан алгъа чыгъыуун дурус 
кёрюрге.

2.Бу Бегим къабыл этилген кюнден баш-
лап кючюне киреди.

Юстиция министерствону респу-
бликада управлениясындан 

билдиргенлерине кёре, бусагъатда 
регионда эсепде 900-ден аслам 
НКО бардыла. Аладан иги кесеги 
пенсиячылагъа, сакъатлагъа, кёп 
сабийли эм къолайлары аз юйюр-
леге болушуу бла кюрешедиле. 
Экологияны игилендириу, хауле 
айланнган жаныуарлагъа иеле та-
быу, маданият хазнабызны сакълау, 
жандауурлукъ акцияланы къурау 
бла байламлы сорууланы тамам-
лагъанлары да кёпдюле. 

Граждан обществону институт-
лары бла байламлыкъла жю-

рютюу эмда миллетлени ишлери 
жаны бла министрни орунбасары 
Гергъокъланы Джамболат черт-
генича, социал жумушланы бла 
кюрешген организациялагъа субъ-
ектде не жаны бла да болушлукъ 
этиледи. «Граждан обществону 
айнытыр ючюн, аслам мадар эти-
леди. Жамауат организацияла кон-
сультация, методика, къурау жаны 
бла себеплик табадыла. «Былтыр 
36 НКО-гъа ишлерин бардырыргъа 
12 276,811 сом берилгенди. Быйыл 
да 19-20 апрельде конкурсха къа-
тышырча аладан заявкаланы алыу 
башланнганды. 

Эришиу талай номинацияда къу-
ралады: наркотиклени эм психо-
тропный веществоланы хайыр-
ланнганланы медицина эм социал 
реабилитацияларын бардырыу, 

Кёп болмай Черек муниципал  
районну башчысы  Этезланы Му-
хамматны башчылыгъы бла кенгеш 
болгъанды. Ол 2020 жыл бюджетни  
жалчытыуну эсеплерине эм башха 
соруулагъа  жораланнганды.   

Былтыр бюджет къалай толтур-
гъаныны юсюнден  финансла жаны 
бла управленияны таматасы Шах-
манланы Марзият  доклад  этгенди.  
Ол айтханнга кёре,  районда нало-
гладан 82,9 миллион сом эм бирси 
бёлюмледен да 18,1 миллион сом  
файда тюшюрюлгенди. Ол санда 
8,4 миллион сом хакъ тёленнген 
жумушла ючюн жыйылгъанды.   

Районда ОМВД-ны ишини юсюн-
ден бёлюмню таматасыны орунба-
сары, полицияны подполковниги 
Артур Эльчапаров хапарлагъанды. 
Ол, буруннгу жыл бла тенглешдир-
генде, былтыр 38,8  процентге кёп 
аманлыкъчылыкъ ачыкъланнганын 
билдиргенди.  Аны бла бирге жол-
да аварияланы саны эки кереге 
азайгъанын, аланы чеклеринде 19 
адам ачыгъанын эм 2-си ёлгенин 
сагъыннганды. 

Болсада арт заманда  тоноуланы 
санына къошула баргъанын, айтыл-
гъан кезиуде 30   бузукълукъ тинтил-
генин айтханды. Аланы арасында  

IT-технологияланы хайырланнганла 
да бардыла. Ахырында Артур Анато-
льевич коллегалары бла бирге мын-
дан арысында да аманлыкъчыланы  
жолларын кесер ючюн кючлерин 
аямазлыкъларын чертгенди. 

Ызы бла Черек районну уставына 

тюрлениуле сюзюлгендиле. Депу-
татла саугъалагъа тийишли кан-
дидатураланы да айыргъандыла. 
Ол кюн кётюрюлген соруула бла 
байламлы эсгертиуле  этилгендиле.  

МАГОМЕТЛАНЫ Сулейман. 

Бюгюнлюкде КъМР-ни 
Регионнга оноу этиу арасы-
на   ичер суу бла жалчытыу-
ну юсюнден аслам тарыгъ-
ыу  келеди. Ол себепден 
аны келечилери кёп болмай 
Чегем районда болуп, жер-
жерли власть органла жа-
мауатны тарыгъыуларына 
къалай эс бургъанларын 
тинтгендиле. 

Ала  тийишли  ишле  рай-
онну хар элинде да баргъа-
нын кёргендиле. Жууукъ 
заманда Яникойда  жангы 
скважина ачыллыкъды,  
Хушто-Сыртда  бла  Лячин-
къаяда   «Таза суу»  миллет 
проектге кёре  жангы ызла 
тартыладыла.   

Шалушкада  1600 метрде 
быргъыланы алышып те-
бирегендиле, Нартанда да 
жангы сетьлеге къошулур-
ча  мадар этиледи.  Чегем 
шахарны микрорайонла-
рында уа къышдан бери суу 
быргъыланы жангыртыу иш 
тохтамагъанды.  

Районну администрация-
сындан билдиргенлерича,  
былтыр  35 километр чакъ-
лы жерде суу быргъыла  

алышыннгандыла. Быйыл 
аланы энтта да 26 кило-
метр чакълысы жангыр-
тыллыкъды. Аны бла бирге 
скважиналада  жангы  обо-
рудование салырча  муни-
ципалитетни  бюджетинден 
ахча бёлюнюрюкдю.     

Бу кюнледе таза суу бла 
жалчытырча беш водо-
забор   хазыр этилгенди. 
Дагъыда бири Каменка 
элде ишлене турады.  Сагъ-
ынылгъан жумушланы хай-
ыры бла талай  жылгъа  

жамауатны ичер суу бла 
сылтаусуз  жалтытыргъа 
къолдан келликди.  

Эсге сала айтсакъ, бир 
тюрлю сорууу, тарыгъыуу 
болгъан  адам аны юсюн-
ден «КъМР-ни Регионнга 
оноу этиу арасына ВКон-
такт, Инстаграм, Одно-
классники, Фейсбук эм 
Твиттер социал сетьле бла 
билдирирге боллукъду.  

КУРДАНЛАНЫ 
Сулейман. 

Кёп болмай Къабарты-Малкъар-
да  «Мой бизнес» республикалы 
арада  предпринимательлени 
эркинлерин къоруулау жаны бла  
уполномоченныйни Юрий Афаси-
жевни приёмныйи  ачылгъанды. 
Аны  юсюнден «Мой бизнес» араны 
таматасы  Дудуланы Мадина ишчи 
кенгешде билдиргенди. Анга Росре-
естрни, Росимуществону, ФНС-ны, 
КъМР-ни айнытыу корпорациясыны 
келечилери да къатышхандыла. 

Бюгюнлюкде сагъынылгъан 
субъектни ишчилери узакъдан 

борчларын тындырырча  онг  
къуралгъанды, ол санда хар ке-
рекли затла бла жалчытылынырча 
мадар этилгенди - компьютер, 
Интернет, принтер, телефон, кан-
целяр керекле эм башха затла да  
алыннгандыла.   

Бусагъатда «Мой бизнес» арада 
«бир терезе» амал бла гитче эм 
орта предпринимательлик бла 
кюрешгенлени тюрлю-тюрлю жу-
мушларына къаралады. Бу ишге 
Араны кесинден сора да, КъМР-ни 
Микрокредитование эм Гарантия 

фонду да къошулгъандыла.  Бу-
сагъатда санитар-эпидемиология 
болум игилендирилгени бла, си-

стемада ишлерге излеген орга-
низацияланы саны ёсе барады.  

Бизни корр.

«Къабарты-Малкъар Республиканы Конституциясына тюзетиуле-
ни юсюнден» Къабарты-Малкъар Республиканы законуну проек-

тини юсюнден
    Къабарты-Малкъар Республиканы Парламентини

Б Е Г И М И

Къабарты-Малкъар Республиканы Парламентини Председатели             Т.ЕГОРОВА

Нальчик шахар, 2021 жылны 27 майы, №313-П-П

Къабарты-Малкъар Республикада 2020 жылда маданият, саулукъ 
сакълау, билим бериу, социал жаны бла жалчытыу бёлюмлени 
организациялары халкъны жумушларын къалай тындыргъан-

ларына жалынчакъсыз багъа бериуню эсеплерин туура этиуню 
юсюнден

Къабарты-Малкъар Республиканы Парламентини
Б Е Г И М И

 Къабарты-Малкъар Республиканы  Парламентини Председатели         Т.ЕГОРОВА

Нальчик шахар, 2021 жылны 27 майы, №321-П-П

Къабарты-Малкъар Республиканы Правительствосуну Къабар-
ты-Малкъар Республиканы республикалы бюджети 2021 жылны 

биринчи кварталында къалай толтурулгъаныны юсюнден отчётуну 
юсюнден

Къабарты-Малкъар Республиканы Парламентини
Б Е Г И М И

Къабарты-Малкъар Республиканы  Парламентини Председатели                               Т.ЕГОРОВА

Нальчик шахар, 2021 жылны 27 майы, №322-П-П

Къабарты-Малкъар Республиканы Парламентинде Жамауат совет-
ни къауумуна тюрлениуле кийириуню юсюнден

  Къабарты-Малкъар Республиканы Парламентини
Б Е Г И М И 

Къабарты-Малкъар Республиканы  Парламентини Председатели                               Т.ЕГОРОВА

Нальчик шахар, 2021 жылны 27 майы, №323-П-П

Къабарты-Малкъар Республиканы Парламентинде Жаш тёлю 
палатаны къауумундан болжалдан алгъа чыгъыуну юсюнден

Къабарты-Малкъар Республиканы Парламентини
Б Е Г И М И

Къабарты-Малкъар Республиканы  Парламентини Председатели                               Т.ЕГОРОВА

Нальчик шахар, 2021 жылны 27 майы, №324-П-П

Кенг жайылгъан ауруугъа -  коронавирусха - 
къажау  кюреш тохтаусуз барады. Андан къуту-
лууну жаланда бир амалы барды - вакцинация. 
Алимле, врачла, специалистле не  къадар кёп 
адам дарман салдырса, ауруу да кючюн тас эте 
барлыкъды деп, бир аууздан айтадыла.  Жамау-
атны арасында да аны кёпле ангылап, тийишли 
мадар этедиле. Аланы бир къауумуна тюбеп, 
ушакъ этгенбиз. 

Соня МАГОМЕДОВА, юй бийче: 
- Вакцинаны  этдирмей амалым жокъ эди. Юйде 

жашауу иги да келген  къайын анам барды. Анга 
бек къоркъама. Ол юйден да чыкъмайды, манга  
уа тюкенлеге, базарлагъа, дагъыда кёп башха 
жерлеге барыргъа тюшеди. Дарман салдыргъа-
нымдан  сора жюрегим да хош болгъанды.  

ЧИМАЛАНЫ Мусабий, предприниматель: 
- Ишим бла байламлы кёп жерлеге, шахарлагъа 

барыргъа тюшеди. Къайры барсанг да,  дарман-
ны  салдыргъанынгы бла къалгъанынгы сурайды-
ла. Ол себепден поликлиникагъа барыргъа таукел 
болама. Кёпле тыяргъа да кюрешгендиле. Алагъа 
тынгыламагъанма, дарман салдыргъанма, бир 
такъыйкъагъа да сокъуранмайма. Аурумайма, 
къоркъмайма, андан сора не керекди?

ХОЧУЛАНЫ Мариям, медсестра: 
- Прививкаланы экисин да этдиргенли бир ай 

болады.  Биринчисинде  ийне чанчхан  жер бир 
кесекчикге кесин танытханды, бир кесекден а 
аны да унутханма. Бир зат бла къыйналмагъ-
анма. Энчи азыкъ ашаргъа, кесинги къыйна-
мазгъа керекди, деген жазыула бла къагъыт 
берген эдиле врачла, алай мен юйде, ишде да 
кюн сайын  тамамлаучу жумушларымы къой-

магъанма. Ашымы-суууму да энчи этмегенме.
 Экинчисинде уа бир зат да сезмегенме.  Хали-

ми  бир хатасы жокъду. Ишге жюрюйме,  башха 
жумушларымы да тамамлайма.

Светлана САВАТЕЕВА, техника илмуланы 
доктору, профессор:

- Манга кесими къорууламай жарарыкъ тюйюл 
эди. Биринчиден, адамла аслам жыйылгъан 
жерде ишлейме. Экинчиден, ковидден  бир  къый-
налгъанланы билеме. Осал аурууду, адам иги 
болгъанындан сора да, ол кесини хатасын артда  
жетдирмей къоймайды. 

Эки уколну да этдиргенме, кёпдюле антите-
лаларым. Андан сора, сёзсюз, бетимде къапны  
бир ауукъ заманнга  жюрютгенме. Энди аны да 
къойгъанма, бир затдан да къоркъмайма.

ЧОЧАЙЛАНЫ Алла, предприниматель: 
- Сатыу-алыу  бла кюрешеме, кюн сайын кёпле 

бла тюбешеме.  Аны себепли былтыр  августда  
окъуна салдыргъан эдим дарманны экисин да. 
Биринчи кере бир кесек температурам да кётю-
рюлгенди, бек къоркъгъан эдим. Алай ингирге 
уа ол да кетгенди. Экинчи кюн а  эсиме да ал-
магъанма. 

Бир айдан экинчисин да этдиргенме. Ол а бю-
тюнда тынчлыкълы ётгенди. Андан бери ишлеп 
айланама, хатам жокъду. 

КАРДАНОВ Руслан,  прораб: 
- Мен  дарманны эки  кезиуюн да салдыргъан-

ма. Болсада ийне чанчхан жерлери окъуна да 
ачытмагъанды. Бек тапды халим, игиме. Алыкъа  
вакцина этдирмегенлеге уа заманыгъызны оздур-
магъыз деригим келеди. Нек дегенде, къайры да 
къоркъмай бараса. Ол а не багъаны тутады. 

ЗАНИБЕКЛАНЫ  Азинат, тюкенчи: 
 - «Доступ» тюкенледен биринде ишлейме. Ары  

кюн сайын да бек кёп адам келеди. Аны себепли 
биз, мында  ишлегенле барыбыз да, кесибизни 
къоруулар амал этгенбиз. Халими сора эсенг а, 
бир хатам жокъду. Мен, мында ишлеген башха-
ла да, дарман салдыргъанбыз деп ишге келмей 
къалмагъанбыз. 

ГАЗАЛАНЫ Масхут, жамауат къуллукъчу:
 - Вакцина этдирирге барырдан алгъа, мен, юй 

бийчем да  тинтиулени ётгенбиз. Экибиз да  озгъан 
жыл бир кесек ауругъаныбыз себепли антитела-
ларыбыз бардыла. Болсада ала жокъ болсала,  
вакцина этдирмей къоярыкъ тюйюлме.

Басмагъа ХОЛАЛАНЫ Марзият 
хазырлагъанды.

Социал жумушла бла кюрешген организацияланы 
башламчылыкъларын бла тириликлерин кётюрюрге алланып

Къабарты-Малкъарны Жамауат палатасында 2020-2021 
жыллада грантланы алгъан граждан башламчылыкъланы эм 
социал жумушланы тамамлагъан коммерциялы болмагъан ор-
ганизацияланы (НКО) проектлерин къалай тамамлагъанлары 
сюзюлгенди. Жыйылыугъа власть органланы, жамауат бириги-
улени келечилери къатышхандыла. 

Тапландырыу 

Халны терен тинтгендиле
Сюзюу 

ЖАМАУАТ ПАЛАТА 

Себеплик

Тап онгла жарашдырыладыла

«Энди мен аурумайма, 
къоркъмайма, андан сора не керекди!»  Аямай быргъыланы алышдырадыла

терроризмни бла экстремизмни 
профилактикасын тамамлау, къа-
закъланы тарыхларын эм мадани-
ятларын сакълау, Россейни миллет-
лерин маданиятларын айнытыу эм 
башхала. Алагъа субсидиялагъа 10 
000,0 сом бёлюннгенди. Президент 
грантланы юслеринден айтханда, 
былтыр алагъа республиканы орга-
низацияларыны 14 проекти тийишли 
болгъандыла, алагъа 29 миллион-
дан сомдан аслам ахча берилгенди, 
ол а 2019 жылдан эсе эки кереге 
кёпдю, - дегенди докладчы. 

Кеслерини сынамларыны юсюн-
ден организацияланы келечиле-

ри да айтхандыла. Алай бла Сакъат-
ланы битеуроссей обществоларыны 
регион бёлюмюню башчысы Влади-
мир Варитлов «Спорт, доступный 

всем» деген проектлерини юсюнден 
билдиргенди.  Азамат Азубековну 
«Ferrum» проектини чеклеринде 
школ-интернатлада тургъан са-
бийлени гюрбежиде темирле бла 
ишлерге юйретгендиле. 

«Валеологический клуб Анна» 
биригиуню башчысы Надеж-

да Кривчик а ала «ПроДвиже-
ние» проектлерине кёре уллайгъ-
ан адамланы спорт жюрютюуге 
юйретгенлерини, аланы саулукълу 
жашау бардырыргъа кёллендирген-
лерини юсюнден хапарлагъанды. 
«Саулукъларына дайым къаратыу, 
саулукъ кючлеу къауумлада жарау 
этиу аланы халларын игиге айлан-
дыргъанын, кёллерин кётюргенин 
кёргенбиз. Абаданланы кёзлери жа-
рыгъаны, жашауларына ыразы бола 
башлагъанлары уа проектибизни 
хайырлылыгъына шагъатлыкъ эте-
ди, скандинав жюрюу бла кюрешиу 
адамны саулайда халына игиди», - 
деп къошханды ол. 

Сокъурланы битеуроссей обще-

стволарыны регионда келечиси 
Черкесланы Юрий Надежда Крив-
чикни бирге ишлерге чакъыргъанды 
эм жамауат биригиулени келечиле-
рини атындан Граждан обществону 
институтлары бла байламлыкъла 
жюрютюу эмда миллетлени ишлери 
жаны бла министерствогъа алагъа 
дайым болушханы ючюн ыразы-
лыгъын билдиргенди. 

Жыйылыуну къурагъан палата-
ны граждан обществону ай-

нытыу эмда жер-жерли самоуправ-
ление органла бла байламлыкъла 
жюрютюу жаны бла комиссиясыны 
башчысыны орунбасары Жиляби 
Калмыков бюгюнлюкде жамауатны 
ниет, психология жаны бла излем-
лерин толтурурча организацияла 
тамамдыла. Аланы борчлары жаш, 
ишлерин энди башлагъан бири-
гиулени сынамларына юйретиу, 
жетишимлерини юслеринден бил-
дириудю. Нек дегенде, жаш НКО-
ланы хайырлы башламчылыкълары 
кёпдю, алай грантла алыуда, кон-
курслагъа къатышыуда билимлери 
уа азды. 

Сора, республикада жашагъанла 
коммерциялы болмагъан органи-
зацияланы юслеринден артыкъ зат 
эшитмейдиле. Ол угъай, бир иш бла 
кюрешген НКО-ла бир бирлери бла 
шагъырей тюйюлдюле. Ала кючле-
рин бирикдирселе уа, къаллай бир 
игилик келтирлик эдиле, дегенди ол. 

Жыйылыуну ахырында, битеу 
проблемала белгиленип, сейирлери 
болгъан органлагъа бла министер-
стволагъа эсгертиуле этилгендиле, 
деп билдиредиле Жамауат палата-
ны пресс-службасындан.

КУЛЬЧАЛАНЫ Зульфия.

Вакцинация 

МУТХУЗ САБИЙЛИК
Уруш, ызы бла келген кёчгюнчю-

люк азабы да артда къалып, мал-
къар халкъ туугъан жерине къайтып, 
жангыдан тириле башлагъанда, 
малкъар жазыучула бек иги чыгъар-
маларын жазгъандыла. Аланы кёл-
лендирир ахшылыкъла аслам эдиле: 
ала кёп жылланы тансыкъ болуп тур-
гъан тау элле, аланы къуршалагъан 
таула, элни ичи бла жырлап баргъан 
черекле, кече сайын айны эхчеген 
шауданла, ишлене тургъан жангы 
журтла... Сора дагъыда махтаугъа 
тийишли жерлешлери. 

Аладан бири Россейни Жазыу-
чула, Журналисти да союзларыны 
члени, Къабарты-Малкъарны культу-
расыны сыйлы къуллукъчу Хучинала-
ны Ануарды. Ол 1931 жылда Огъары 
Малкъарда туугъанды. Юйюр Хаса-
ниягъа кёчгенди. 

КЪАЗАУАТ
Атасы, жалгъан дау бла халкъыны 

душманына санап, тутуп кетген-
леринде, анга жаланда алты жыл 
бола эди. Юсюп алгъа Енисей сууну 
жагъасында агъач комбинатда, ызы 
бла Беломор каналда уруннганды. 
Юйдегиси Салихат а алты сабийни 
аманатлыкъларын алгъанды.

Уллу Ата журт уруш башланнганда, 
Холам-Бызынгы районну финансла 
бёлюмюнде ишлеген Омар –  юйюр 
тамата фронтха кеси тилеп кетгенди. 
Илипинни къурулушунда ишлеген 
тутмакъланы къазауатха иерге де-
генде, Юсюп да ары тебирегенди. 
Ол болгъан кеме Балтий тенгизге 
чыкъгъанда, фашист бомбарди-
ровщикле башындан атып, аланы 
жойгъандыла. 

Кёчгюнчюлюкню азаплы жолунда 
Ануар, эгечи Рая, экиге айланнган 
Ахмат бла Асият да, тифден ауруп, 
Уралда бир шахарда эки жыйырма 
кюн жатхандыла. Ол заманда ау-
ругъан сабийлерин жолда къоюп 
кетген аналаны халларын кёзге кел-
тирген къыйынды. 

КИШИ ЖЕРИНДЕ
Юйюр Къазахстанны Талды-Кур-

ган тийресинде Текели деген ша-
харчыкъгъа тюшгенди. Сабийлени 
да ызларындан сюргендиле. Асыры 
къыйын жерден, ары тюшгенледен 
ондан бири къалгъанды сау. Ахмат 
бла Ануар асырагъандыла ол адам-
ланы. Алай бла онюч жылында 
аны башы акъ болуп къалгъанын 
кючсюнюп эсгериучю эди Ануар.

Анда ол темир жолда, Джал шах-
тада да ишлегенди. Ара мюлкде 
эсепчи, бригадир да болгъанды. 
Тирнеклиги болушханды. Ал кезиу-
де къыйын болса да, артдаракъда 
жашау тап ызына бурула башлагъ-
анды. Шахарны юсю бла темир жол 
бара эди да, ол поездла ташыгъан 
затладан жете келген жашчыкъла 
юлюш алгъандыла. Алай бла ач-
лыкъдан, жаланнганчлыкъдан да 
къутулгъандыла. Ануар, онгу аз 
болса да, окъургъа бек сюйгенди. 
Бютюнда суратлау китапланы. 

КЪАЙТЫУ
Ата журтха жыйылгъандан сора, 

Ануар ахыр жыллагъа дери «Ком-
мунизмге жол» газетде ишлеп тур-
гъанды. Ол подчитчик, корректор 
болуп ишлегенди. 1961 жылда аны 
Москвагъа журналистиканы эки-
жыллыкъ окъууларына ийгендиле. 
Андан биягъы миллет газетге къайт-
ханды эм кёп жылланы ичинде аны 
эл мюлк бёлюмюн, ызы бла тилманч 
бёлюмге таматалыкъ этип тургъаны.

Саулай алып айтханда, ол миллет 
газетибизде юч жыйырма жылгъа 
жууукъ ишлегенди. Ол заманны 
ичинде Терк эл мюлк техникумда 
агроном бёлюмде, ызы бла Къабар-
ты-Малкъар къырал университетни 
филология факультетинде орус-мал-
къар бёлюмде окъугъанды. 

СУРАТЛАУ 
ЧЫГЪАРМАЛАНЫ УСТАСЫ

Окъуучула аны журналистча таны-
сала да, ол аланы суратлау чыгъар-
малары бла да къууандыргъанды. 
Ануарны биринчи китабы «Жашауну 
шорхасы» деген аты бла басмадан 
1991 жылда зарфха урулгъанды. 
Алда журналда бу чыгъарма «Кюй-
сюз заман» деген ат бла басмаланн-
ганды. Повесть экиси бири бири бла 
чырмашхан сюжет ызладан къурал-
гъанды. Биринчиде ол документли 
кертиликни сакълайды, экинчиде 
уа, суратлау мадарны хайырланады. 
Уруш таулу эллеге, повестьде - Хаса-
ниягъа, къалай киргени айтылады. 
Уруш бир жолгъа кирсе да тау элге, 
хар бир эллини ол къазауат бла тю-
бешиую башха эди. 

Повестьни ал бетлеринде автор, 
окъуучуну ата журту бла танышдыра-
ды: тау элни къуршалагъан агъачлы 
сыртла, жангы къошунбаш юйле, 
орам жанлада акътерекле, элни 
эки жаны бла баргъан Нартуя бла 
Нальчик суула, кюнбатыш табада уа 
- къызгъылдым чумла… Ма быллай 
мамыр тау элге уруш жууукълашып 
келгенде, артха ыхтырыла баргъан 
къызыл аскерчиле, агъачда бугъу-
нуп, андан уруш этерге хазырлана 
эдиле…

БАРЫ ДА - БИР САТЫРДА
Повестьни жигитлери кёп тюрлю 

миллетлени келечилеридиле: Маго-
метланы Ахмат, Алексей Медведев, 
санинструктор Валентина Николае-
ва, солдат Коротких, капитан Сергей 
Давыдов, кичи лейтенант Виктор 
Иванов, капитан Еременко, Хажо-
мар, Тахир, комсомолчула Зухра, 
Керим, Хаким дагъыда башхала. 
Кими - Сибирьден, кими - Москва-
дан, кими - тау элден. 

ЖИГИТЛИКНИ БЕТИ
Жигитликни бети къайда да энчи-

ди. Немисли самолётла бла бизни 
батыр сермешген лётчиклерибизни, 
ала кёллендирген къызыл аскер-
чилени, атасындан къалгъан эски 
къауал бла уруш этерге чыкъгъан 
Хажомарны - хар кимни кеси энчи-
лиги барды. 

Сёзсюз, повестьни бек кючлю 
жерлеринден бири аны аты бла 
байламлыды. Ол, кесини ротасын 
излей барып, ёлюп тургъан сол-
датланы табады. Сора алайгъа 
жетип келген душмандан дертин 
алады. Ол къаты сермешде Ха-
жомар этген жигитлик, ол кёргюзт-
ген кишилик кимге да юлгюлей 
къаладыла. Халкъыбызны тарых 
бетлерин аллай адамланы таукел-
ликлери жарытады.

Повестьде Жулдузханны сы-
фаты да жюрек къозгъайды. Эри 
акъла бла кюрешде, жетип келген 
жашы уа бу урушда жоюлгъандыла. 
Тиширыу Чырпылы Тёшню башында 
къабырла къатына ийнегин излей 
барады. Сора тёгерекни ёлюкле 
басып, жерни бомбала чанчакъ-
лап тургъанын кёреди. Ол чакъда 
узакъда жоюлгъан жашчыгъы Сол-
танчыкъны болушлукъ тилеген ауазы 
эшитиледи. Кёргени бла эшитгени 
тели этип, тиширыу уллу жол таба 
къачады, жашыны ауазындан а 
къутулалмайды…

СЫЙРАТ КЁПЮРДЕ БАРЫУНУ 
ЮСЮНДЕН

Хучина улуну «Шайтан Дорбунну 
жесирлери» деген повести бир 
къауум хапар бла бирге энчи китап 
болуп, басмадан 2001 жылда чыкъ-
гъанды. Бу повесть таулу эллеге 
революцияны келтирген батырланы 
юслеринденди. 

Чыгъарманы сюжет ызында уллу 
сермешле жокъдула. Жаралы тама-
таларын да биргелерине алгъанлай, 
къызылла тау артына ётюп барады-
ла. Ол жолну бир кесекчигине Сый-
рат кёпюр деп аталгъанды. 

«Кийикле кючден ётедиле аны 
бла - тарды, тутхучсузду. Аягъынг 
учхаласа - тюбюне кетдинг да къал-
дынг. Сюйсенг изле, сюйсенг къой. 
Ёмюрде да былайдан кетгенни тап-
магъандыла…Кёп уучуну жутханды, 
дейдиле былайы….», -  бу сёзлени по-
вестьни жигити Жарахмат айтады. 

КЮРЕШНИ БЕЛГИСИ
Болсада, эсинге башха зат тюше-

ди: къолуна сауут алып чыкъгъанны 
жолу Сыйрат кёпюрге ушайды. «Не 
сен, не мен!» – деген жол ол болмай 
неди? Бу ат жаланда жолну бир ке-
секчигине аталып къалмай, саулай 
да кюрешчиле чыкъгъан жолну 
символикасы болады. 

Повестьни жигитлери - Ахмат, 
Хасан, Оразай, Солтан, Керим, Му-
хажир эм башхала тарых жоллада 
атлайдыла. Ала Шайтан Дорбунда 
Чингизханны бузлап тургъан аскер-
чилерини юслерине келедиле. Кел-
ген эдиле ала бери - Къаф таулагъа, 
жер, мюлк излей, Шайтан Дорбуну 
жутду аланы. Ол тарых дерсиди 
- игилик бла келмеген игиликге 
жолукъмаз. Азатлыкъ ючюн кюреш-
чилени уа жолларын жарыкъ умутла 
жарытадыла. 

Повесть жартылай къалгъанча 
кёрюнюп, сюжет ызны андан ары со-
зарыгъынг, айнытырыгъынг келеди. 

Автор ала бла баргъан жол алыкъа 
бошалмагъанды.

ПОЛЬШАДА 
ЭШИТГЕН ХАПАР

Ануар «Биреуню ачы гыржыны» 
деген повестинде уруш заманны 
суратлайды. Таулу тиширыу жесир 
болуп, Польшагъа тюшеди. Анда 
немислилени минала чыгъаргъан 
заводларында ишлейди. Ючеулен 
болуп, ала андан къачадыла, алай 
жолда аладан бири фашистлени 
къолларындан жоюлады. 

Сакинат а Ройский деген жаш бла 
къачады эм анга эрге чыгъады, жа-
шына уа Ахмат деп атайды. Жазыучу 
Польшада командировкада болгъа-
нында тюбегенди бу тиширыугъа. Ол 
тилеп, Ануар аны анасыны къабы-
рындан топуракъ да элтгенди ары. 

ЖЮРЕКЛЕНИ 
ТИТИРЕТГЕН ДАСТАН

Кучиналаны Ануарны «Сюргюнню 
бушуулу дастаны» деген китабы уа 
2009 жылда чыкъгъанды басмадан. 
Окъуучула бу поэманы аны бек магъ-
аналы, баш китабына санайдыла. 
Чыгъарма малкъар халкъ туугъан 
жеринден зор бла къысталып, къал-
лай бушуу сынагъанын суратлайды. 

Ол къара кюнледе къартланы, 
тиширыуланы къыйынлыкъларын, 
узун урушну отундан чыгъып, юйюр-
лерин излей айланнган солдатланы 
амалсызлыкъларын, ол болумда да 
халкъыбызгъа тёрели адамлыкъ, 
жандауурлукъ ышанла сакъланнган-
ларын айтады. 

Бу чыгъарма не ауур эсе да, ариу, 
женгил тил бла жазылгъанды да, 
аны кюй макъамы эсден кетерча 
тюйюлдю. Хар тизгини, хар солууу 
жюрекни къозгъайды.

Унут, дейле… 
Мен къалай унутайым?! 
Унутдум деп, 
Сизни къалай алдайым?! – деген 

сёзле бардыла анда. Алай ала ачыу 
туудурмайдыла. Халкъы чекген азап-
ны унутхан аны тарых жолун эсден 
кетергенчады деп, аны саладыла 
эсинге ансы.

Кучиналаны Ануар бюгюн бизни 
арабызда жокъду, ол керти дуни-
ягъа жол ызлагъанды. Болсада аны 
оюмлары чыгъармаларында жашап 
турадыла. Аланы окъуй, биз аны 
биргесине къууанабыз, жарсыйбыз. 
Ол а ёлюмсюзлюкню бир сёнгмез 
шартыды.      

МУСУКАЛАНЫ Сакинат.

Шимал Кавказны жери кёп тарых 
тасха букъдурады - ол археоло-

гланы оюмларыды. Алай айтыргъа 
сылтау да кёпдю. Сёз ючюн, 2012 
жылда космос спутник белгилеп, 
Къарачай-Черкес Республикада 
Къобан культураны ызын сакълагъан 
эски шахар табылгъанды. Ол жез 
ёмюрден (бизни санаугъа дери 17-
18-чи ёмюр) къалгъанды, дейдиле 
алимле.  Эки жыл озуп, археологла 
Къарачайда къаялада эрттегили 
адамла этген суратлагъа тюбеген-
диле. Ала - садакъчыла, атла, уучу-
ла… - 17-чи ёмюрледе этилгенлери 
белгиленнгенди. 

Бизни республикада Курп сууну 
жагъаларында тюклю пилни (ма-
монт) сюеклери табылгъандыла. Ол 
затла алда бу жерледе жашау эм 
табийгъат болумла башха болгъанла-
рыны юсюнден хапарлайдыла. 

Аллай жашырынлыкъла Став-
рополь жанында бютюнда кёп-

дюле. Анда китни сюеклери иш да 
табылгъандыла. Ала музейде кёр-
мючде турадыла. 2013 жылда анда 
Шпаковский районда специалистле, 
къазыу эте баргъанда, скифлени ал-
тын затларына тюртюлюп къалгъан-
дыла. Алимле айтханнга кёре, ала 
бизни санаугъа дери 4-чю ёмюрде 
этилгендиле. 

Жарсыугъа, ала кимникиле бол-
гъанлары тохташдырылмагъанды. 
Нек дегенде, ол къабыр тёбени 
алдан окъуна къара археологла 
чачхандыла. Ала быллай жерледе, 
шиякылада да багъалы затланы из-
легенлери белгилиди. 

Алай а алай бла эрттегили тарыхны 
ызын къурутханларыны сагъышын 
а этмейдиле. Экспертлени айтхан-
ларына кёре, ол алтын затланы 
Босфорда урумлу устала этгеннге 
ушайды. Аланы ызлары кёрюнеди. 
Баям, ала скифни патчахына не са-
угъа болуп берилгендиле неда аланы 
ол кеси сапариш этип этдиргенди.

Бек сейир затны уа археологла Ин-
гушетияда таулада бир дорбунда 

тапхандыла. Ол Гюржюню патчахы 
Тамараны къабыры болур деп ише-
клидиле алимле. Экспертле айт-
ханнга кёре, оба 5-8-чи ёмюрледен 
сакъланады. Ингуш Республикада 
ол тиширыу бла байламлы христиан 
килиса да барды. Тамараны къабы-
ры къайда болгъаны уллу жашы-
рынлыкъда турады кёп ёмюрлени, 

осуяты алай болуп дейдиле. Алай ол 
патчах къызныды деп толу айталмай-
ды алимлени бири да.

Къабарты-Малкъарда бир-бир 
жерледе, ол санда Быллым 

тийресинде да, табылгъан зугул 
баш сюеклени юслеринден а кёпле 
биледиле. Экспертле ангылатханнга 
кёре, 7-10-чу ёмюрледе сыйлы тукъ-
умлада туугъан сабийни сюеклери 
къатхынчы, башын къайиш бау бла 
байлагъандыла. Ол байлауну багъ-
алы минчакъла бла жасагъандыла. 
Алай бла къагъанакъланы баш сюе-
клери зугул хал алгъандыла. 

Къашхатауну къатында эски къа-
бырлада бек эрттегили алан за-
манны (бизни санаугъа дери 1-чи 
ёмюр) обалары табылгъандыла. 
Анда ёлгенлени асыралгъанлары 
тюрлю-тюрлюдю: бирлери жерде 
жатадыла, бирсилери къабыргъагъа 
къысылып турадыла, башхалары 
уа таш орунлада сакъланадыла. Бу 
шарт эртте заманлада былайлада 

тюрлю-тюрлю культуралы халкъла 
жашагъанларына шагъатлыкъ этеди. 

Урвандан узакъ болмай эллиге 
жууукъ тёбе барды. Аладан ючю-

сю уа иги да уллуладыла. Бек уллу-
суну бийиклиги отуз метрге, кенглиги 
уа эки жюз бла жыйырма мертге 
жетеди. Ол, Кавказны археология 
институтуну директору Атабийланы 
Биясланны айтханына кёре, Евра-
зияда бек уллу курганды. Ол тёбеле 

майкоп культураны заманындан 
(бизни санаугъа дери 4-чю ёмюр) 
къалгъаннга саналадыла, кеслери 
да былайлада ол заманлада, эртте-
гили Мисирдеча, бийик цивилизация 
болгъанын айтадыла. 

Атабийланы Бияслан эсгертмеле-
ни эм тарых магъаналы жерлени 

сакълау, къоруулау жаны бла тарых-
маданият экспертизаны Халкъла 
аралы советини экспертиди. Аны, 
аны кибик жашауларын археология 
бла байламлы этгенлени бир жар-
сыулары барды: аллай тарых эсгер-
тмелерибиз тоналып баргъанлары 
тынчайтмайды аланы. 

Керти да, аллай жерлеге сакъ 
болургъа борчлуду хар бир адам 
да. Бизде уа аллай къазыулада 
табылгъан ырысхы бла бай болур-
гъа излегенле тюбейдиле. Бизни 
заманыбызда аллай эски затлагъа 
уллу сурау барды. Къазыучула не 
заманлада да болгъандыла. Алагъа 
къажау къырал жорукъла да, баям, 

андан чыкъгъандыла. Ала техниканы 
не къадар жангысы бла сауутланып-
дыла. Закон металлодетекторланы, 
электромагнит эм геомагнит при-
борланы эрттегили алтын, кюмюш, 
темир затла излеуде хайырланыргъа 
эркин этмегенликге, не багъа бол-
сала да, аланы алып, жер-эл кёре 
айланнганла бардыла. 

Федерал законну 245-чи номер-
ли статьясында айтылгъаннга 

кёре, аллай эркинликлери болмай 
тургъанлай, къазыу ишле бардыр-
гъанлагъа тазир салынады. Ол за-
кон къалай толтурулгъаны уа башха 
ишди. Алай археология эсгертмеле 
къыралны байлыгъы болгъанларын 
унутургъа жарамайды. 

Ол башында айтылгъан скиф ал-
тынла болгъан тёбени да къаз-

гъандыла алай бла байыкъланыргъа 
сюйгенле къалай эсе да эслеме-
гендиле аланы ансы. Ол ишлери 
бла ала тарыхда бир къауум затны 
ажашдыргъандыла. Археологла сакъ 
боладыла этген ишлерине, артда ол 
тёбелени да алда болгъанларыча 
жыядыла тизгинлерин. Къара къа-
зыучулада аллай жарсыу жокъду. 
Ала экскаваторла бла окъуна къаза-
дыла къабыр тёбелени. Сора анда 
тапхан затларын сатыугъа салып, 
аны юсюнден интернетде окъуна 
билдиредиле.

Таулула кёчгюнчюлюкден къайт-
ханда, Кёнделен аягъында эски 

ёмюрледен къалгъан кешенелени 
асламысы оюлуп эди. «Аланы таш-
ларын алып, арбазларына элтип, 
юй тюпге, атлауучлагъа салгъанла 
да болгъандыла, деп жарсый эди 
бир ушагъыбызда актёр, драматург, 
поэт Маммеланы Ибрагим. - Алай 
а ол юйледе жашагъан юйюрледен 
адам къалмагъанды элде. Тапшин 
сууда жата эди алай келтирилген 
бир таш, аны, юйде жашагъан къарт 
хайырланыргъа къоймагъанда, аны 
келтирген машина суугъа атып кет-
ген эди...»

Атабийланы Бияслан белгиле-
геннге кёре, адам обасында 

къалай жатханындан башлап, аны 
бла ары не салыннганына дери 
бары да сейирди тарыхчылагъа. Сёз 
ючюн, Кёнделен тийресинде бир 
къабыр тёбеде эр кишиле бла бирге 
балтала салынып табылгъанды. Ол 
а эркегырыу оноучу болгъаныны 
белгисиди. Ма аллай тарых шартла 
бизни ата-бабаларыбыз къалай жа-
шагъанларындан хапар айтадыла. 

Ол белгиле болмай, тарых шартла 
жер бла тенг болуп къалсала, биз 
жарлы боллугъубуз баямды. Тарых 
эсгертмеле кетгенлеге угъай, сау-
лагъа керекдиле. Республикада Ма-
даният министерствону къурамында 
эсгертмелени сакълау жаны бла 
управление къуралгъанды. Аллай 
жамауат биригиу да барды. Не бек 
кюрешселе да, не тюрлю програм-
мала бла иш этселе да, анда ишлеген 
бир ненча адам аллай уллу жумушну 
кеслери алларына тартмазлыкълары 
туурады, бютюнда къырал бюджет-
ден ол затха бёлюннген ахчаны аз-
лыгъын эсге алсакъ. Ма ол себепден 
ата-бабаларыбызны унутулмазлыкъ 
ызларын биз барыбыз да бирден 
сакъларгъа керекбиз. Ол кетгенле-
ни, келликлени да алларында бизни 
адамлыкъ борчубузлай къалады.

КЕРТИЛАНЫ Сакинат. 

Эсде тутуу

Уста журналист, фахмулу жазыучу, 
адепли эмда хатерли инсан Мен  Малкъондуланы  Сакинатны таныгъ-

анлы къыркъ жылгъа жууукълашып 
келеди. Аны  жигерлилигине, мажарыулу-
лугъуна,  не ишден да къоркъа билмегенине 
хар заманда сейир этеме, аны ючюн махтау 
да береме. Ол чынтты  таулу тиширыуду, 
юйюрюм деген, кимге да болушлукъгъа 
ашыкъгъан.  

Тёбен Чегемде  школну  бошагъандан 
сора  Къабарты-Малкъар къырал универ-
ситетни филология 
бёлюмюне  киреди. 
Алай узакъ элден  
жюрюген къыйын 
эди, шахарда кесин-
лей жашагъан а - бю-
тюнда. Сора дагъыда 
элде -  атасы, анасы, 
кесинден гитче эгечи, 
къарындашы... 

-Юйде жумуш кёп: 
малла, бахча, 

сабийле. Мен а мын-
да. Атам ишге кете-
ди,  битеу  жумушла 
уа анамы юсюнде, 
ол къалай жетишсин 
хар неге да менсиз, 
саулугъу да артыкъ 
доюн тюйюлдю  деген 
сагъышла тынчлыкъ 
бермегендиле. Сора окъууну къояргъа тю-
шеди, - деп хапарлайды Сакинат. 

Атасы бла анасы уа, аны окъурун сюйюп, 
шахаргъа кёчерге оноу этедиле, анда юй да 
аладыла. Алай къыз окъуууна къайталмай-
ды, асыры кёп заманны  оздургъанды. Бир 
кесекден ол   кондитер фабрикагъа  киреди.  
Мармелад цехде  уруна, биринчи кюнледен 
окъуна кесин жигерлиги, тирилиги, адам-
лыгъы  бла  сый-намыс тапханды.  

Атасыны эгечи  Батчаланы Шахийдат 
«Коммунизмге жол» газетде ишлей 

эди. Сакинат аны бек сюйгенди,  юйюне, 
редакциягъа да терк–терк баргъанды. «Бир 
жол а аны бла   типографиягъа  барама. 
Уллу линотип машинала, аланы ишлеген 
халлары, тауушлары,  газет бетле манга бир 
сейир  кёрюннгендиле.  Кесими жомакъны 
дуниясына тюшген суннганма.  

Андан сора харфла жыйыучуланы курсла-
рына  барама. Алай бла басмалаучу цехде 
сау беш жылны ишлейме», - деп эсгереди 
Сакинат. Газетни редакциясына   уа ол  1984 
жылда кёчгенди.  Ма андан бери алгъа 
«Коммунизмге жолну», артда «Заманны» 

баш редакторларыны болушлукъчусуну 
къуллугъун толтуруп келеди. 

Къайсы организацияны, учрежденияны 
да башчысына къачан да  болушлукъ-

чу керекди. Борчун билген, аны кезиуюнде 
эмда тап тамамлагъан   а таматаны  жу-
мушларын иги да женгиллетеди. Сакинат 
да  къолундан келгенни аямайды. Ол  
ишге  жангы келген адамны  документле-
рин  жарашдырады, табельни толтурады, 

баш редакторну бе-
гимлерин, буйрукъ-
ларын компьютерде 
жыйып чыгъарады, 
энчи китапха жазады, 
дагъыда алагъа ушаш  
кёп башха затланы да 
тындырады. Керек 
болса уа, текстлени 
жыяргъа, аланы тю-
зетирге да болушады.  

Аны  хайырындан  
кёп жылла дан 

бери  газетлерибизни 
архиви жыйышдыры-
лып турады. Андан 
тышында да,  мында 
ишлегенлени  хар би-
рини да айтханларын 
толтурургъа кюреше-
ди. Бир зат керек бол-

са, барыбыз да аны аллына барабыз.
-Ишими  жаратама. Аны хайырындан 

республиканы белгили жазыучулары, жур-
налистлери бла  шагъырей болгъаныма да 
бек ыразыма.  Бирикген, жигер, бир бирни 
ариу кёрген коллективде уруннганыма бек 
къууанама.  Аны бла насыбым тутхан  суна-
ма, - дейди шуёхум.

Сакинат баш иеси бла бир къыз бла бир 
жаш ёсдюргендиле. Алагъа бийик би-

лим да алдыргъандыла. Ала бирер жерде 
ишлейдиле, баш кечиндиредиле. Туудукъ-
лары  Алина бла Тимурчугъ а аланы кёз 
жарыгъыдыла. 

Бу кюнледе Малкъондуланы Сакинат   
юбилейин белгилейди. Жууукъла, ахлула, 
тенгле, танышла аны алгъышларыкъдыла. 
«Заман» газетни редакциясыны коллективи 
да , анга айтыллыкъ ахшы сёзлеге къошула, 
анга узакъ ёмюр, кийик саулукъ, насып, 
монглукъ да тежейди. 

ХОЛАЛАНЫ Марзият.
Суратны автор алгъанды.

«Бирикген, жигер, бир бирни ариу кёрген 
коллективде ишлегениме къууанама»

- Рекомендациялагъа кёре, COVID-19 ау-
руудан сабийлеге асламлы халда вакцина 
бериуню хайыры жаланда эпидемиология 
болумгъа контроль этиуде барды, - дейди 
медицина илмуланы кандидаты, «Лидер-
Медицина» клиниканы тамата врачы 

Евгений Тимаков. - Сабийле инфекцияны 
кёчюрюрге боллукълары белгилиди. Алай 
юйюрде таматала вакцинацияны ётген 
эселе, гитчелеге аны берирге кереклиси 
жокъду.

Мени оюмум алайды: дайым тюрленип 
тургъан коронавирусну юсюнден айтсакъ, 
андан вакцинаны жаланда къоркъуулу къа-
уумгъа кирген сабийлеге салыргъа керекди. 
Ол а бюйреклери, ёпкелери эрттеден бери 
ауругъанладыла, иммунитетлери осал, 
кеслери да семиз болгъанладыла. Алай 
дагъыда, алагъа къошакъ тинтиуле этерге 
тюшерикди. Нек дегенде, сабийледе корона-
вирус ауруугъа иммунитет тамата тёлюдеча 
алай къуралмайды. Аны себепли алагъа 
вакцинация этиу жууукъ кезиуледе не хазна 
башлансын.

Юйретиу

Жорукълагъа тийишлиликде, сабийлени 
жай солууларын къурагъан битеу учреж-
дениялада къоркъуусузлукъну жалчытыр-
ча профилактика ишлени бардырыргъа 
керекди. Аны бла байламлы от тюшюуге 
къажау надзорну инспекторлары Зольский 
районда сабий саулукъ кючлеу лагерьлени 
бла «Алые зори» санаторийни жайгъа ха-
зырлылыкъларын тинтгендиле. 

МЧС-ни келечилери энчи эс учреждения-
лада от ёчюлтюу кранланы, суу быргъыланы 
халларын тинтиуге бёлгендиле, эвакуация 
жолланы таплыкъларына, отоулада отну 
ёчюлтген оборудованияны бузукъсуз иш-
леулерине къарагъандыла. 

Республикада битеу да 46 сабий лагерь 

бардыла, аладан ючюсю Зольский рай-
ондадыла. Солуу кезиуге «План-график» 
жарашдырылгъанды, анга кёре, сабийлени 
къыйын болумлада кеслерин тюз жюрю-
тюрге юйретирикдиле. Гитчелеге инструк-
тажла бардырыллыкъдыла, сабийле да, 
устазла да жана тургъан жерден терк чыгъа 
билирча жараула ётдюрюллюкдюле. Район-
да надзор эм профилактика иш жаны бла 
инспектор Артур Тохов айтханыча, сабийле 
солугъан жерледе къоркъуусузлукъну жал-
чытыу министерствону энчи къарауундады. 
«Жангыз да жорукълагъа сакълыкъ, уллу 
кёллюлюк этмеу сакълаяллыкъды къыйын 
болумдан», -  дегенди ол.

КУЛЬЧАЛАНЫ Зульфия.

Надзор

Балаланы тынчлыкълы 
солуулары – баш борчубуз

Обаланы къазып, сом-шайгъа 
сатып, тарыхыбызны нек тонайбыз?

Оюм

Къутхарыучула

Вузлагъа алыу 
къалай боллукъду?

Къыралны башчысы министрле бла кенгеш 
бардыргъанында, вузлагъа алыу жумуш къалай 
тамамланырыгъын да сюзген эдиле. Быйыл ол 
20 июньда башланырыкъды.

Илму эмда бийик билим бериу министр Ва-
лерий Фальков айтханыча, быйыл вузлада бюд-
жет жерлени санына 34,7 минги къошуллукъду. 
Аладан 29,5 мингин (85 процентин) регионлада 
ачарыкъдыла. Владимир Путин алгъаракъда 
Посланиясында правительствогъа ма аллай 
буйрукъ берген эди.

Саулай айтханда, федерал бюджетни хай-
ырындан окъуугъа 576,5 минг студент орнал-
лыкъды. Хакъсыз жерледен тёртден ючюсю 
регионлададыла. «Школланы быйыл тауусхан-
ланы эм азындан 60 процентини аллай жерле-
ге орналыргъа онглары боллукъду»,-дегенди 
министр президентге.

Бюджет жерлени кёбюсю устазланы, меди-
клени, информатика эмда эсеплеу техника 
специалистлени хазырлаугъа бёлюннгенди.

Къоркъуусузлукъну нечик 
жалчытырыкъдыла?

Сабийле солугъан жерледе терроризм жаны 
бла къоркъуусузлукъну излемлерин къабыл 
этгенди правительство. Алай бла энди битеу са-
бий лагерьледе «энчи кнопкала» орнатырыкъ-
дыла. Къоркъуу болса, аны басып, экстренный 
службаланы чакъырыргъа боллукъду. Дагъыда 
мекямланы ичлерине эмда тийрелеге кюннге 
эм азындан тёрт кере къарап турлукъдула.

Андан сора да, лагерьлени, алада бир кези-
уде солугъанланы санына кёре тёрт къауумгъа 
бёллюкдюле. Хар бирине да къоркъуусузлукъну 
амалларын жарашдырлыкъдыла. Учрежде-
нияланы аллай къауумлагъа бёлюу бла энчи 
комиссияла кюреширикдиле. Аланы санына 
власть эмда правону къоруулаучу органланы 
келечилери эмда экспертле кирликдиле.

Жангы излемле Росгвардияны аскери бла 
къорууланнган (сёз ючюн, «Артекге») эмда 
школла каникуллада къурагъан лагерьлеге 
жетмейдиле. Турист слётла, бир ыйыкъдан кёп 
бардырылмагъан спорт эришиуле эмда жыйы-
лыула да ары кирмейдиле.

Ток ючюн кёбюрек 
тёлерге тюшерми?

Россейни европалы жанында электрокючню 
оптовый багъасы алты процентге кётюрюлюрге 
боллукъду. Сибирьде уа онбеш процент окъуна 
къошуллукъду дейдиле. Гражданлагъа токну 
багъасы жыл сайын биринчи июльда кётюрюле-
ди. Бу жол ол беш процентге багъа боллукъду. 
«Жангы ишлене тургъан электростанцияла 
ючюн къоранчланы эмда газны багъасына къо-
шулгъанын промышленность предприятияла 
бла бюджет организацияла кеслери юслеринде 
сынайдыла. Халкъгъа электрокючню тариф-
лерине уа къырал къарайды. Аны себепли оп-
товый рынокда болум алагъа жетмейди, - деп 
ангылатханды Энергетикалы айнытыу фондну 
башчысы Сергей Пикин. - Кёбюсюнде тарифле 
алгъыннгы жылда инфляция тенгли кётюрю-
ледиле. Быйыл ол беш процентден уллуракъ 
болургъа ушайды, аны себепли токну багъасына 
да асламыракъ къошуллукъду. Алай ол келир 
жыл июльда боллукъду».

Космонавтлагъа 
сауут нек бериледи?

«Авариялада хайырланыллыкъ къыстырыкъ-
ны санында керох да болуучу эди, - дейди кос-
монавтиканы тарыхчысы, жазыучу Александр 
Железняков. - Аны алагъа инопланетянинле 
бла уруш этерге деп угъай, кеме терс жерде 
къонса, сёз ючюн, таулада неда тайгада, раке-
та бла кёкге атып кесин кёргюзтюрча бериучю 
эдиле. Дагъыда керох бла жыртхыч жаныуарла-

дан къорууланыргъа, уучулукъ бла кюреширге 
амал болгъанды. Алай Къазахстан бла чекден 
сауутну ётдюрюрге келишалмагъандан сора, 
аны къояргъа тюшгенди».

Аламда станцияны къорууларгъа керек болса 
да, экспертле айтханларына кёре, керох хазна 
болушурукъ тюйюлдю. Нек дегенде, анда ат-
дырса, окъ бир жанына, адам а башха жанына 
учарыкъдыла.

Нефть къайсы къыраллада 
теркирек тауусуллукъду?

BP компанияны хар жыллыкъ отчётунда ай-
тылгъаннга кёре, озгъан жылны аллында Рос-
сейде 107 миллиард баррель нефть бар эди. Бу 
жаны бла бизни къырал алтынчы жерни алады. 
Барындан да кёб а - 303 миллиард - Венесу-
элада барды. Дагъыда Сауд Аравияда - 297, 
Канадада - 169, Иранда - 155, Иракда - 145, 
АБШ-да - 68 миллиард. Газны юсюнден айт-
ханда, 38 миллиард кубометр къыстырыкъ бла 
биринчи жерде бизбиз. Иранда - 32, Катарда уа 
24 миллиардлары барды. Къалгъан къыралла 
иги да артха къаладыла.

«Бизде газ бек кёпдю, аны чыгъарыу къо-
ранчлары да аздыла, - дегенди энергетика эм 
финансла Институтну башчысыны орунбаса-
ры Алексей Белогорьев. - Нефть бла уа иш 
осалыракъды. Алай сёз мында ол неллай бир 
болгъаныны юсюнден угъай (ол энтта да кёпге 
жетерикди), аны чыгъарыу багъасы кётюрюле 
баргъанындады.

Учуз нефтьни уллу кесегин Союзну заманла-
рында чыгъарып бошагъандыла. Энтта да 20-
30 жылгъа орталыкъ багъасы болгъан нефть 
барды. Биз бу жаны бла Персидский заливде 
къыраллагъа хорлатабыз, бегирек да Сауд 
Аравиягъа, алай АБШ-дан а алгъа барабыз».

Картадан урланнган 
ахчаны артха берирге 

онг бармыды?
- Россейни Банкы шёндю бу проблеманы 

тинтиу бла кюрешеди. Биз оюм этгенибизча, 
сюдню оноуу бла банклада счётлада ахчаны 
терк тыяргъа онглары болургъа керекди. Быллай 
сынам тыш къыраллада да барды, биз да аны 
хайырланып башларгъа сюебиз, - дегенди Ара 
Банкны информация жаны бла къоркъуусуз-
лукъ департаментини башчысы Вадим Уваров. 
- МВД-ны бла Банкны арасында информацияны 
жюрютюу жаны бла байламлыкъла къураргъа 
умутлубуз. Аны хайыры бла банкла ишекли (фи-
нанс) жумушланы терк тохтатыргъа боллукъдула. 

Аны кезиуюнде уа ала, полиция бла бирге бо-
лумну сюзерикдиле, хыйлачылыкъ болгъанын 
бла болмагъанын тохташдырлыкъдыла. Кертиси 
бла да, анда аманлыкъчыла башларына мадар 
этерге кюрешген эселе, материалланы жараш-
дырып, сюдге жиберликдиле, ахчаны уа иесине 
къайтарлыкъдыла.

Быхы кёзлеге болушамыды?
- Витаминле жетишмегени кёзлеге хата сала-

ды. Ала болсала уа, кёзле да игирек кёредиле. 
Мында бегирек да быхыда А витамин эмда чер-
никада антоцианла себеплик этедиле.

Эсге сала айтсакъ, А витамин жетмегени ючюн 
кёзле осал кёрюп тебиреселе, аланы башха зат 
бла багъаргъа амал жокъду, - дегенди терапевт, 
гастроэнтеролог, медицина илмуланы канди-
даты Константин Спахов. – Алай бу витаминни 
артыгъы бла хайырланып туруу да игиге келтир-
лик тюйюлдю, аны да унутургъа жарамайды.

Быхыны кёп ашагъанны хатасы боллукъ тюй-
юлдю. Бек осалы - адамны териси саргъылдым 
бет алады. Нек дегенде, анда таза витамин А 
угъай, аны къураучу бета-каротин барды. Аны 
себепли адамны ичинде А витамини керекли-
сича бар эсе, бета-каротин алайлай къалады.

Федерал газетлени материалларына кёре 
УЛБАШЛАНЫ Мурат хазырлагъанды.

Айтхылы жырчыгъа жоралап
Къулийланы Къайсын атлы маданият юйде 

«Ол бизге жыр саугъалагъанды» деген кёр-
мюч бардырылады. Проект Отарланы Омарны 
105-жыллыгъына жораланнганды. Аны районну 
краевед музейи хазырлагъанды. 

Анда малкъарлы закийни жашаууну эм 
чыгъармачылыгъыны юсюнден 150-ден ар-
тыкъ документли материал, артист жыйгъан 
чыгъармаланы, жырланы къол жазмаларыны 
копиялары сакъланадыла. Кёрмюч сентябрьге 
дери ишлерикди.

Кадет классла къураладыла
Тырныаууз шахарда В. Г. Кузнецов атлы 6-чы 

номерли орта школда жангы окъуу жылдан 
башлап, Россей ФСБ-ны кадет класслары ачыл-
лыкъдыла. Битеулю билим бериу программадан 
сора да, жаш адамланы физический, строевой 
эм сауут атдырыу жаны бла хазырларыкъдыла, 
алагъа право эм политика культурадан, этикет-
ден бла психологиядан, хореографиядан, хор 
бла жырлаудан дерсле берликдиле. 

Турист-излеу экспедицияла бардырыргъа да 
муратла бардыла. Кадет классланы окъуучлары 
билим бериу махкемеде сау кюнню турлукъдула.

Кадет класслагъа тёртюнчю-бешинчи клас-
сланы тауусханланы санындан сайларыкъды-
ла, саулукъларыны, окъууларыны эсеплерине 
кёре. Къураучула айтханнга кёре, ол класслада 
юйрениу къырал къуллукълагъа тийишли ха-
зырланыуду эм жашауда жетишимлеге жетиуню 
мурдоруду.

Отчёт концерт
Тырныаууз шахарда Къулийланы Къайсын 

атлы маданият юйде Элбрус районну культура 
махкемесини чыгъармачылыкъ къауумларыны 
жылгъа тамамлагъан ишлерини отчёт концер-
ти къуралгъанды. Уллу залда жыйылгъанланы 
алларына миллет тепсеулени «Салам» юлгюлю 
ансамбли, шёндюгюлю тепсеулени, вокалны 
«Сопрано плюс» эм «Голос» студиялары чыкъ-
гъандыла. Ала кеслери да тюрлю-тюрлю эри-
шиулеге бла фестивальлагъа къатышханлай 
турадыла. 

Чыгъармачылыкъ къауумла кеслерини жангы 
музыка программаларын кёргюзтгендиле. Ахы-
рында жаш артистлеге эм аланы юйретгенлеге 
саугъала да берилгендиле.  

ТЕМИРЛАНЫ Анатолий.

Адамланы къутхарыу, кесинги жанынга 
къоркъуу болгъанына къарамай кюн 

сайын къыйын болумлагъа тюшгенлеге 
болушлукъ этиу Россейни МЧС-ини Эл-
брус бийик тау-къутхарыу отрядыны иш-
чилерини жашау жорукъларыды. Аллай 
усталадан бири Хаджиланы Азнорду. Ол 
юч жюзден аслам къутулуу-излеу ишге 
къатышханды, аланы кезиулеринде аслам 
адамны ёлюмден сакълагъандыла. 

Усталыкъны сайларгъа себепликни 
гитчеликде сингдирилген ниетле, абадан 
бола баргъаны бла тохташхан акъыл 
этедиле. Жюрек чакъырыууна бойсунуп, 
Азнор да 2009 жылда къадарын бу огъ-
урлу эм къыйын иш бла байламлы этерге 
сюйгенди. 

Отряд  ишин республиканы битеу 
жеринде да - анга Кавказ хребетни 

аслам кесеги, таула, агъачла, суула да 
киредиле - тамамлайды. Ала жангыз да 
Къабарты-Малкъар бла чекленмей, Став-
рополь крайда, Шимал Осетия-Аланияда, 
Къарачай-Черкесде да къыйын болумла 
салгъан заранны кетерирге кёп кере къа-
тышхандыла. 

Къутхарыу операцияланы кезиулеринде 
жюзле бла саналгъан адамланы жанла-
рын сакълагъандыла. Азнор 2017 жылда 
Элбрус районда болгъан табийгъат къый-
ын болумланы кезиуюнде халкъны къор-
къуулу жерден чыгъарыугъа, ырхыладан 
баш магъаналы объектлени тазалаугъа, 
2016 жылда Ставрополь крайда суу кётю-
рюлгенинден сора болгъан хатаны кете-
риуге къатышханды. 

Узун, юч кюннге созулгъан опера-
цияны юсюнден айта, Азнор 2020 

жылны 22 ноябринде алагъа 
Краснодар крайдан турист Га-
ра-Башыны тийресинде 3800 
метр бийикликде ажашханыны 
юсюнден билдириу келгенин 
эсгереди. «Элбрус бийик-тау 
отрядны къауумунда мен да 
мычымай жолгъа чыгъабыз. 
Тау тикни талай кесекге юле-
шип, къауум-къауум болабыз. 
Турист къайда болгъанын ай-
талмагъаны излеуню бютюн 
къыйын этеди. 

Кюнню халы да себеплик 
этерча тюйюл эди – тёгерекни 
туман басып зат кёрюнмей-
ди, жел хыны урады, жылны 
бу кезиуюнде таулада кюнню 
узунлугъу къысха болгъаны да 
операцияны кёпге создурады. 

Жангыз да юч кюнден сора, 
24 ноябрьде 10:30 сагъатда, 
ажашханны 3750 метр бийи-
кликде тауну къыбыла-шаркъ 
жанында табабыз. Аны халына 
къарайбыз, биринчи болуш-
лукъну этебиз, чай ичире, жы-
лытыргъа кюрешебиз. 

Ол шокда эди, жарсыугъа, къоллары бла 
аякълары да юшюп, аны ючюн туристни 
тюбюне тюшюрюрча вертолётну чакъыра-
быз. Анда аны терк медициа болушлукъ 
этиу службаны келечилерине тапдыргъан-
быз, эр кишини жашаууна къоркъуу жокъ 
эди, - дейди Азнор. 

Быллай жумушланы юслеринден айта, 
Хаджи улу не гитче шартланы да унут-
майды. Бардыргъан затлары аны эсинде 
кинопленкадача сакъланнгандыла.   

Таулу жерлени энчиликлери, кюнню 
халы отрядха салыннган борчланы та-

мамларгъа иги да чырмаучудула. Болсада 
быллай чурумла жигит, къоркъа-сагъая 
билмеген адамлагъа ачыгъаннга болу-
шуудан тыймайдыла. Азнор чертгенича, 
отрядха кюч, ниет жаны бла да къары-
улу, батыр, шуёхлукъну жюрюте билген 
адамла киредиле. Алагъа тюз кесимеча 
ышанама, ансыз а таулада жарамайды, 
дейди ол. 

Къутхарыуда  жангыз да терклик 
азлыкъ этеди. Ол харкюнлюк, кёп 

къыйын алгъан ишди, аны сайлагъанла 
тохтаусуз жарау бардырадыла, билим-
лерин, хазырлылыкъларын ёсдюрюрча 
юйрениулеге къатышадыла. 

Азноргъа альпинизмден экинчи разряд 
берилгенди, таулада къутхарыу операци-
яладан жетону барды, министерствода 
бийик усталыгъы ючюн аны кёп кере бел-
гилегендиле, къыйынлыкъгъа тюшгенле-
ни къутхаргъаны ючюн къырал саугъагъа 
тийишли болгъанды. 

КУЛЬЧАЛАНЫ Зульфия 
хазырлагъанды.  

Тырныауузну «Тотур» стадионунда школ-
чуланы арасында авиамодель спортдан 
КъМР-ни биринчилиги ётгенди. Турнир 
Совет Союзну Жигити Байсолтанланы 
Алимге жораланып, «Хауада сермеш» 
деген ат бла бардырылгъанды. 

Кёкде баргъан бу эришиуледе  Нарткъа-
ладан команда биринчи жерге чыкъгъан-
ды. Экинчиле чегемлиле болгъандыла. 
Ючюнчю жер  Тырныауузда  Сабийлени 
бла жаш тёлюню чыгъармачылыкъларын 
айнытыуну Маккаланы Махти атлы араны 
сохталарына жетгенди. 

Хорлагъанлагъа бла алчы жерлеге 

тийишли болгъанлагъа  кубокланы, 
дипломланы, майдалланы да  Къабар-
ты-Малкъарны Ракетомодель спортуну 
президенти Юрий Налоев, Сабийлени 
бла жаш тёлюню чыгъармачылыкъларын 

айнытыуну арасыны директору Мисирла-
ны Фарида бергендиле. 

Анатолий ТЕМИРОВ.
СУРАТДА: хорлагъанла бла призёрла. 

Хар кюнлерин, сагъатларын, 
такъыйкъаларын да – башхала ючюн

Элбрус райондан хапарла

Соруу-жууап

Алгъа чыкъгъанлагъа – 
алгъышлаула, кубокла, дипломла

«Иш кёллю Россей» жама-
уат организацияны КъМР-де 
бёлюмюнде Жаш тёлю бизнес 
школну тауусханланы проект-
лерин къоруулау иш ётгенди 
кёп болмай. Быйыл ол кеси да 
видеоконференция халда бар-
дырылгъанды.

Ары дери уа эки айны ичинде 
окъуучула предпринимательство 
бла байламлы къадар тренин-
глеге, мастер-класслагъа къа-
тышып тургъандыла. Къырал 
къуллукъчула, жетишимли биз-
несменле бла тюбешгендиле, 
кеслерин айнытыу бла кюреш-
гендиле. Проектни быйылгъы 
кезиуюне бизни республикадан, 
Кърымдан, Москвадан эм башха 
регионладан бизнес-тренерле, 
предпринимательле да къаты-
шып тургъандыла.

Проектлеге багъа берген кон-
курс комиссиягъа организа-
цияны бёлюмюню башчысы, 
«Абрау-Дюрсо» ЗАО-ну тама-
тасы, Краснодар крайны за-

конодательный собраниясыны 
депутаты Юлия Пархоменко, 
ФАС-ны КъМР-де Управления-
сыны таматасы Казбек Пшин-
шев, организацияны жаш тёлю 
бёлюмюню башчысы Бетал Ива-
зов, СКФО-да рестораторланы, 
отельерлени, къонакъбайлыкъ 
индустрияда усталаны Ассоци-
ациасыны башчысы Гузеланы 
Индира эм башхала киргендиле.

Сюзюуге юч проект чыгъа-
рылгъан эди. Тилланы Жаннет 
«Тюрлю-тюрлю фестивальла 
бардырыргъа жараулу комплекс 
эмда къонакъ юй» деген баш-
ламчылыгъын туура этгенди. 
Альмова Марианна бла Шхану-
кова Бэлла уа «Пенсиячылагъа 
заманларын зауукълу ётдюрюр-
ге онг берген ара» проектлерин 
кёргюзтгендиле. Ючюнчюсю уа 
жалгъан интеллектни мурдорун-
да жарашдырылгъан програм-
маланы медицина сферагъа 
сингдириу бла кюрешген IT-
компания къурау бла байламлы 

эди. Аны Герийланы Эльнурхан 
хазырлагъанды. Проектлени ба-
рына да бийик багъа эмда аланы 
толуракъ жарашдырыу жаны бла 
рекомендацияла берилгендиле.

Жаш тёлю бизнес школну «Иш 
кёллю Россей» 2008 жылда ач-
ханды. Андан бери аны жарым 
минг чакълы бир адам тауус-
ханды. Аладан жюз бла жары-
мы, проектлерин жарашдырып, 
жетишимли къоруулагъандыла. 
Артда кёплери предприятия-
лагъа, къырал эмда муниципал 
структуралагъа ишге орналгъан-
дыла, башхалары уа бизнес бла 
кюрешип тебирегендиле.

Комиссияны келечилери бу 
проектни магъаналылыгъын 
чертгендиле. Жаш адамлагъа 
уа хар бирин да кёллендирирча 
энчи сёзлерин айтхандыла, жа-
шауда тирирек болургъа, белги-
леннген жолдан таймай таукел 
барыргъа чакъыргъандыла.

ОМАРЛАНЫ Мурат.

Санкт-Петербургда бла Ле-
нинград областьда Европаны 
фу тболдан чемпионатыны 
оюнлары бардырылгъанлары 
бла байламлы сауутланы хай-
ырланып этилген аманлыкъла-
ны профилактикасы жаны бла 
жумушла толтуруладыла. Аны 
бла байламлы РФ-ни Прези-
дентини  «Санкт-Петербургда 
Европаны футболдан чемпи-
онаты бардырылгъанда къор-
къуусузлукъну жалчытыуну 
юсюнден» указына тийишли-
ликде Выборг районда сауутла-
ны жюрютюуге чекле салынн-
гандыла.  Эсигизге салайыкъ, 
эришиуле   12 июльгъа дери 
бардырыллыкъдыла.

Аны бла байламлы Росгвар-
дияны КъМР-де Управлениясы-
ны эркинлик-бериу лицензия 
арасы башында сагъынылгъан 
жерлеге барыргъа мурат этген-
леге биргелерине сауутланы 
алмазгъа кереклисин эсгер-
теди. 

ОКЪУУ

Саусузлагъа чекле 
салынадыла

Эсгертиу


